
Комисијата за жалби при Советот за етика во медиумите на Македонија (СЕММ), на 
седницата одржана на 01.10.2026 година, врз основа на примена жалбa од Даниела 
Тасева Цветкова, го донесе следново: 
 
 

МИСЛЕЊЕ 

ЖАЛБАТА Е НЕОСНОВАНА 

 

Во видео прилогот под наслов „Агресивна жена нападнала полицајка во Свети 
Николе, лишена од слобода“, објавен на Фејсбук каналот на медиумот ТВ Стар од Штип 
на 01.09.2026 г., не е утврдено прекршување на Кодексот на новинарите на Македонија. 

ЖАЛБА 
 

Жалителката Тасева Цветкова на 22.09.2026 г. до СЕММ упати претставка за видео 
прилогот под наслов „Агресивна жена нападнала полицајка во Свети Николе, лишена од 
слобода“, објавен на Фејсбук каналот на медиумот ТВ Стар од Штип на 01.09.2026 г., при 
што се жали на непочитување на презумпцијата на невиност, неточно и нефер 
известување и незастапена втора страна. 
 
Во претставката жалителката, меѓу другото, наведува: „Од страна на новинарите на ТВ 
Стар, не бев контактирана за втора страна, а напоменувам дека во моментот кога 
материјалот е објавен, против мене не се води никаква постапка.  Дополнително, во 
материјалот се констатира дека јас сум нападнала физички полицајка со што јас сум де 
факто осудена јавно уште пред да се пушти било каква пријава против мене“.   
 
Во жалбата на СЕММ му е доставена целата содржина во пдф формат (компјутерски 
скриншот и линк од објавата), како и пошироко образложение на жалителката. Таа тврди 
дека објавата е на Фејсбук (понуден скриншот) и на Јутјуб, за што доставува и линк.  

 
 

ОДГОВОР НА МЕДИУМОТ 
 

Извршната канцеларија на СЕММ, во согласност со востановената процедура (член 14 
од Правилникот за работа на Комисијата за жалби), по приемот на жалбата стапи во 
контакт со онлајн медиумот и побара да се изјасни за наводите во жалбата.  
 
Притоа, го потсети давателот на медиумска услуга и на можноста случајот да се реши по 
пат на медијација, пред да биде разгледуван од членовите на Комисијата за жалби. На 
онлајн медиумот детално му беа појаснети наводите на жалителката и основите по кои 
смета дека е постапено непрофесионално при известувањето. 
 
До СЕММ беше доставен одговор од давателот на медиумски услуги ТВ Стар во кој се 
отфрлаат наводите од жалбата и се наведува дека информацијата е преземена од 
официјалниот билтен на МВР - СВР Штип. Во одговорот уште се додава: 
 
„Подносителот на жалбата нѐ контактираше и ни понуди видео материјал снимен од нејзе 
или од сопругот и ние бевме подготвени да го објавиме согласно нејзиното барање. Но, 
договорот заврши дека тоа ќе се случи откако таа ќе се консултира со нејзиниот правен 
застапник... По ова таа ја поднела жалбата од, за нас, нејасни причини...“. 
 
Во одговорот на давателот на медиумски услуги ТВ Стар беа наведени и други детали, 
како и тоа дека линкот што го навела жалителката не се однесува на каналите за 
комуникација на телевизијата, туку води до друг медиум. 

МИСЛЕЊЕ НА КОМИСИЈАТА ЗА ЖАЛБИ 

 
Комисијата за жалби утврди дека во видео прилогот под наслов „Агресивна жена 
нападнала полицајка во Свети Николе, лишена од слобода“, објавен на Фејсбук 
страницата на медиумот ТВ Стар од Штип на 01.09.2026 г., не е утврдено прекршување 
на Кодексот на новинарите на Македонија. 
 

 
ОБРАЗЛОЖЕНИЕ НА МИСЛЕЊЕТО 

 
Комисијата ги разгледа фактите поврзани со случајот и утврди дека станува збор за 
објава на кус видеоприлог без тон, кој прикажува приведување лице од страна на 
полицијата, придружен со текст изготвен врз основа на полициски билтен во кој се 
наведуваат основни детали од настанот. 
 
Комисијата ја оценуваше објавата на медиумот првенствено од етички аспект во однос 
на членовите на Кодексот на новинарите на Македонија, при што по анализата и 
расправата утврди дека не постои прекршување. 
 
Членовите на Комисијата во расправата се согласија дека од емитуваната содржина која 
жалителката ја посочува, може да се заклучи дека станува збор за цитирање официјален 
извор – пренесено полициско соопштение, без наведување дополнителни сознанија или 
тврдења и без именување на жалителката.  
 
Комисијата при донесувањето на ваквиот заклучок го имаше предвид и фактот дека 
линкот до спорната содржина всушност води до друг медиум, а не до ТВ Стар, така што 
се задржа само на содржината доставена од жалителката и на одговорот од медиумот. 
Комисијата ја зеде предвид и подготвеноста на медиумот да објави видеоматеријал 
доставен од жалителката како одговор за настанот. Оваа околност беше оценета како 
понудена можност жалителката да ја претстави својата страна. 
 
Како можна слабост беше издвоен насловот, во кој би било посоодветно и попрецизно 
јасно да се наведе дека квалификацијата „агресивна“ потекнува од соопштението на 
МВР. Сепак, бидејќи насловот е извлечен од веста и соодветствува на содржината на 
објавата, во која е целосно пренесено полициското соопштение, членовите на Комисијата 
се согласија дека во конкретната објава нема доволно елементи за утврдување повреда 
на правото на презумпција на невиност на жалителката.  
 
Од анализата на спорната содржина и доставената документација, Комисијата не утврди 
неточно или нефер известување. 

Врз основа на наведените аргументи Комисијата заклучи дека жалбата е неоснована и 
дека со објавата на видео прилогот, медиумот, односно давателот на медиумски услуги 
не сторил прекршување на Кодексот на новинарите на Македонија.  
 
 

*  *  * 
 

Во согласност со посочените аргументи, Комисијата едногласно одлучи како што е погоре 
наведено. Во работата на Комисијата учествуваа членовите: Тамара Чаусидис, Снежана 
Трпевска, Жана Божиновска, Мирче Адамчевски, Сефер Тахири и Димитар Мицев.  
 
 
Со почит, 
 

Совет за етика во медиумите  
на Македонија 

   Претседателка на Комисијата за жалби 
Тамара Чаусидис 

 
 
 
 
 
 
 
 
 
 
 


